
   Пĕлĕтсем

   Яков Ухсай | Сăвă

   Сăртран та аслă Атăлтан

Тата ытти çырмасенчен

Шыв илчĕç пĕлĕтсем паян

Чăваш çĕршывĕ çийĕнче.



Малтан шап-шурă та хитре

Çуса кăларнă пек таса

Вĕсем тăратчĕç тӳпере

Пĕрер-пĕрерĕн карăнса.



Хуллен-хуллен пыра-киле

Килсе пĕрлешрĕç те вара

Çурхи çĕре нӳрлетмелле

Ярах та пачĕç çумăра.



Чăваш хура вăрманĕпе

Çаранĕ, сад пахчи, пусси

Çĕкленнине ырланă пек

Кĕрлерĕ аслати сасси.



Чӳречене ярах уçса

Пăхатăп пĕлĕтсем çине.

Чăваш çĕршывĕнчен куçса

Вĕсем шăваççĕ мал енне.



Кайран та манăн асăма

Юлма пек, симĕс те сенкер

Тĕспе яр карчĕ асамат

Пиншер ракетăллă кĕпер.



Чăваш çĕршывĕнчен инçе

Кĕр те кĕр аслати-хăват

Кĕрлет Йошкар-Ола çинче,

Хусан çинче та авăтать.



Сăртан та аслă Атăлтан

Çĕкленĕ шыв шӳтернипе

Уй-хирсем тутарăн та,

Марин те халĕ йĕп-йĕпе.



Вĕсен кăçал та тепĕр çул

Хура тăпра сĕткенĕнче

Кашлатăр ашкăрса тыр-пул,

Кая ан юлтăр пиртинчен.



Сипетлĕ çумăр таврама

Шӳтернĕ хыççăн, ирхине,

Хаваслă сăввăма çырма

Ларатăп эп сĕтел умне.



Чупкаласа поэт пĕри

Çӳренĕ ыр сехетсенче

Кĕрлет-тĕр аслати юрри

Инçе Агрыз станци çинче.



Пăртак пулин те аркăрта

Телейлĕ çумăрăр çитсен,

Çул майăн пирĕн Пушкăрта

Пырса тухасчĕ, пĕлĕтсем!



Эсир унта çĕре ачаш

Шӳтернĕ хыççăн — ун çинчен

Ман тус-поэт Сайфи Кудаш

Пĕлтерĕ хăйĕн сăввинче.

  